Boas tardes:

Estimadas familias que confiaron a nós a parte académica da educación dos seus fillos e fillas neste ensino secundario que hoxe rematan.
Estimada Inmaculada Pazos Sanchez-Rubio que de antiga alumna pasa a ser, 25 anos despois de marchar do centro, a encargada de dicir neste acto de hoxe as palabras de despedida aos alumnos e alumnas de Bacharelato e TAFAD.
Sr. Presidente da ANPA don Javier Arias Vilas a quen agradecemos a súa colaboración persoal e como presidente dunha asociación de pais e nais que sempre sentimos cerca nosa e á que agradecemos a constante colaboración económica nas actividades extraescolares e extraacadémicas e nos concursos que celebramos os distintos departamentos. 
Queridos compañeiros e compañeiras, profesores e profesoras de 2º de Bacharelato que con tanta vontade, esforzo -e creo que eficacia- traballastes ao longo deste curso, no calado e diario quefacer de aulas e laboratorios.
Estimados alumnos e alumnas, obxecto central do esforzo educativo familiar en canto fillos, e profesional noso en canto alumnos, e representados nesta mesa por Iris González.
Este acto, como toda acto de despedida, ten un punto de nostalxia, outro de alegría e outro de incerteza. 
Ou sexa algo do onte, porque que xa o lembramos; de hoxe, deste preciso momento de encontro festivo no que estamos, e dun tímido desacougo ante esa cousa descoñecida e de liñas difusas, que é obriga de cada un de vós ir concretando cos pinceis formativos que agora tedes, e que se chama simplemente futuro.

E como hoxe é un momento histórico na vosa formación, topicamente diria que acabades un capítulo onde entrastes nenos e saídes mozos, o do ensino medio, e afrontades outro onde xa ides exercer de adultos mozos, sexa a través da entrada maioritaria na universidade dunhas carreiras xa definidas e tamén en ciclos formativos superiores,  ou no mundo laboral directamente, permitídime empece cunha historia.

O “Sepher Yetzirah” ou Libro da Creación, do século III, relacionado co pensamento hebreo máis cabalístico que talmúdico, ou sexa máis máxico que relixioso, recolle unha curiosa lenda sobre a creación do mundo: Di así: 
“Deus creou o mundo a través de trinta e dous marabillosos camiños de sabedoría.... dez  números e vinte e dúas letras.
A partir dos dez números (o sephirot) creáronse todas as cousas abstractas, e a partir das vinte e dúas letras todos os seres reais nos tres estratos do cosmos: o mundo, o tempo e o corpo humano”. 
A habilidade para comprender os números e as letras e saber como combinalas é a clave para entender o universo e o funcionamento das cousas. 
Incluso unha lenda posterior dicía que dous sabios cabalísticos, Hanani e Hoshaiah, xuntábanse unha vez á semana para especular co seu coñecemento, e tan ben o facían que só mesturando letras e números creaban unha vaquiña de tres anos. 
Despois, loxicamente, sacrificábana, preparábana e comíana entre todos, cos amigos e familiares, entre a toda a súa xente.
E a min, non me resulta nada estraña a capacidade de Hanani e Hoshaiah,  de crear vida e alimento mediante a combinación de letras, números e esforzo. 
Porque non se trata dunha historia para ser crida ao pé da letra, senón máis ben dunha parábola sobre a utilidade do saber e a vontade do esforzo e colaboración. 

É isto é simplemente o que vos pedimos e para o que vos tratamos de ensinar estas cousas nas que estivemos enredando seis anos. Xa.  Como pasa o tempo. Queríamos darvos algunhas claves que vos permitan entender este universo complexo e cambiante no que vivimos, e que combinando eses “números” e esas “letras”, eses “esforzos” poidades crear as vosas “vaquiñas” materiais e inmateriais, para comer, gozar da vida e aprender a ser felices. Nin máis, nin menos. Que non é pouco.
A Historia.

Vós sodes a primeira xeración que nunca pagou na cafeteria con pesetas e entrastes un ano despois do atentado que cambiou o mundo un 11-S, ou sexa, en setembro de 2002, e vivistes con nós unha voráxine de acontecementos históricos proximos e afastados que nos serven de fitos para marcar o paso aceleradísimo da historia.

En primeiro da ESO, o euro, o Prestige e a reconquista de Perejil.

En segundo, os atentados do 11-M de Madrid e a voda do Príncipe Filipe.

En terceiro, o Procolo de Kioto, o tsunami no Pacífico e morte de Xoan Paulo II
En cuarto, a case desparición de Nova Orleans e a lei Antitabaco.

En 1º de BAC, a aparición da Wii, sumando un outro punto tecnolóxico a unha evolución inimaxinable anos antes.

Ai as novas tecnoloxías!. A Wii, a Xbox, O MP3, o IPOD, o Ifon, o Pen drive, o teléfono móbil en branco e negro de cando entrastes no IES e que só tiñan algúns, o blú-tú, blú-rai, o ton ton... a Rede, a Internet. A wikipedia... O rincon del Vago... 

A microelectrónica e os avances sociais –como os libros gratuítos para 
todos, a existencia de bibliotecas públicas máis dotadas ca nunca, as bolsas e axudas existentes- fixeron que no seo desta sociedade occidental na que vivimos, a posibilidade de formación e aprendizaxe  estea máis ca nunca ao alcance de todos e por iso, depende cada vez máis da capacidade persoal de organización e esforzo útil. Procurando camiños, atendendo consellos, tracexando rutas, insistindo nelas, abrindo portas...

Pero ese dominio tecnolóxico que vos posibilita moitas cousas –sodes xa unha xeración que aprendeu linguaxe botón de pequenos por iso nunca ledes os manuais dos aparellos e a nós asómbramonos co voso control- ese dominio que é tan útil como potencia, como capacidade, por quedar en nada, se non se usa adecuadamente.  Por exemplo, se un sabe navegar pola rede fundametalmente para estar todo o día co Messenger ou para  baixar politonos de Rodolfo Chikilicuatre para o móbil.
Unha revista dos vellos anarquista coruñeses de antes da guerra, aqueles románticos do esperanto, o nudismo e a revolución  -e que reproduce a capa Manolo Rivas no seu libro “Os libros arden mal”- chamábase “Brazo e cerebro”. Exactamente. A confluencia do cerebro, isto é, da preparación, do saber intelixente, co brazo, ou sexa co esforzo, coa vontade, e co traballo constante, é o que debe garantir o éxito.
Non confundamos pois, o espectáculo, coa formación. Nin a fama co prestixio. Por iso, os números e letras dos que falabamos ao principio, contidos neses libros que estudamos son o que nos debe conducir a triunfar ou sexa a saber construír un medio humano agradable no que desenvolverse e un prestixo ligado ao noso quefacer, sexa cal sexa. A fama, é outra cousa, que como o dominio da tecnoloxía, tampouco vale para nada, en si. Insisto en Rodolfo Chikilicuatre é famoso, pero non achega nada ao mundo, a non ser á historia do ridículo e dun falsísimo “vale todo” e “todo é igual”.  E non é así. Debemos ser libres da tiranía mediática e do papanatismo inercial.
Por unha marabillosa circunstancia histórica nas nosas linguas latinas, libros e liberdades están emparentadas. O líber era unha codia interna  dun tipo de árbore que non lembro, que os romanos extraían para escribir sobre ela. Este proceso de extracción do “liber” era a “liberationis”. Por iso, desde o nacemento mesmo da escrita co noso alfabeto sobre aquela materia, sabemos nós, romanos de occidente, que nos libera o libro. Libéranos da ignorancia, da escravitude de ter que inventar o mundo cada xeración  ao poder acumular vivencias, pensamentos, experiencias e coñecementos de todos os que nos antecederon. E cando dicimos libro, dicimos ler. En galego, en inglés, en castelán, en pentagramas, en dixital, ensaios, novelas, partituras...
Pois como dicía o estribillo aquel Todo, todo está en los libros... menos a intelixencia, vontade e o esforzo. Todo menos o brazo e o cerebro, que ten que ser o noso, o de cada un de nós, de cada un de vós. O resto está aí fóra, ao noso alcance. 
Dentro das transformacións administrativas do ensino que nos abanean ciclicamente, está de moda o tema das “competencias básicas”, que son oito, inda máis ca os sabios de Grecia. De todas elas hai unha especialmente importante, un pouco trabalinguas, que di “Compentencia para aprender a aprender”.  Efectivamente, aí está a cerna da nosa intención e do que debe ser o ensino hoxe. 
Sabemos que o mundo cambia a velocidade impresionante e tan importantes como a concreción dos puros  coñecementos eternos que tratamos de transmitir –auga ferve aos 100 graos, 7 x 7 = 49 ou Rosalía escribiu Follas Novas-  está a creación de inercias ante o saber e o coñecemento. Aprender a aprender sempre. Con profesores ou sen eles. Do medio. Da vida. 
Miguel Angel Buonaroti -de quen veredes o David dentro duns días en Florencia- fixo unha anotación nun debuxo dun vello, seica autorretrato que dicía “Ancora imparo” e que o xenial Goya reproduciu pouco antes de morrer, noutro debuxo parecido, un vello con dous caxatos, coa súa tradución castelá: “Aún aprendo”. E que os sabios non rematan nunca de aprender. 
O lonxevo violonchelista Paul Casals, ante la pregunta de por qué con 85 anos seguía ensaiando cinco horas diarias, respondeu  insigne:  "Porque teño a impresión de que estou facendo progresos”. 

E Henry Ford, o inventor do coche moderno siempre recalcaba: “Quen detén a súa formación convírtese en ancián, sexa aos vinte ou aos oitenta anos. Quen segue aprendendo, mantense mozo por sempre”. 
Quero, queremos, que medredes, que estudedes con esforzo e ganas, que vos fagades adultos, pero que sempre sexades mozos, con Miguel Angel, con Casals, con Goya, con Henry Ford e que teñades o mesmo éxito ca eles, ou aínda que un pouco menos tampouco importa.
Ademais creo non o pasastes mal nesta casa. Dos malos momentos, a memoria selectiva encárgarase de ilos eliminando pouco a pouco. Podedes estar tranquilos. Creo que en xeral estudastes e vos divertistes. E se un aprende lendo ou andando tamén vos procuramos “airear” bastante. Algúns coñecedes Paris, Frankfurt, Zurich, Xenebra, Viena ou Dublín, con proxectos promovidos desde o Instituto.  A Madrid fostes case todos en 4º da ESO e agora, a viaxe a Italia será un xusto colofón, non teño dúbida, a unha Selectividade exitosa. 
E xa que andamos por Europa, permitídeme que salte sin ser en cama elástica a presentar á nosa convidade de hoxe, campeona de Europa de Trampolín en 1985 e antiga alumna desta casa. 

Inmaculada Pazos Sanchez-Rubio naceu en Ourense en 1962. É a sexta de sete irmáns, das que as catro mulleres pasaron nalgún momento por esta casa, mentres que os irmáns varóns por teren nacido antes  foron estudantes do Instituto Masculino da Ponte, hoxe Blanco Amor, onde varios dos presentes coincidimos con eles. 
Inmaculada, Ada ou Adita como lle chamaban na prensa cando andaba no mundo da competición activa, estudou nas Franciscanas a antiga EXB e logo pasou ao Instituto do Xardín antes de vir ao noso centro en 2ª, 3º e COU. 

Pero era xa unha deportista de élite no medio dunha famlia de deportistas entre os que destacou, xunto a ela, o seu irmán Javier, moitas veces campeón de España de Natación. (Tantas medallas tiñas entrambos, que seica, segundo confesión propia, as gardaban nun saco de patacas). Que envexa. 
E Inmaculada, aquel ano de COU debeu trasladarse a residencia Joaquín Blume de Alto Rendemento Deportivo, en Madrid, e o 2 de marzo de 1983 solicitou o traslado. 
Ada Pazos foi raíña da  Ximnasia artística, trampolín, cama elástica e moitas veces –dez ou quince- campeona de España ata ser en 1985 campeona de Europa, en tempos en que tamén outras ximnastas ourensás triunfaban na rítmica, como Marta Bobo ou Pino Díaz. 

E Inmaculada Pazos segue profesional e afectivamente vinculada ao mundo do deporte. Tanto a través desa exemplar empresa familiar creada ao redor dese ximnasio e escola de natación que leva o nome de Javier Pazos  onde traballa, como a través da súa faceta de Xuíza internacional de Ximnasia Deportiva. 
Pero hai outra cousa que a min me gusta especialmente, por iso de ir tecendo o xuncos do pasado, presente e futuro. Inmaculada Pazos é nai dunha noviña e excelente alumna  de 1º da ESO  Celia Royo Pazos, de 1º C.

Ela, por todas estas cousas, é a encargada de vos dirixir agora unhas palabras.

